
Xalq artisti Mirzə Babayevin 

vəfatından 19 il ötür 

Hər dəfə Mirzə Babayevin sənət dünyası 
haqqında fikirləşəndə adama elə gəlir ki, o, 
ifa etdiyi mahnının musiqisini də, sözlərini də 
özü yazıb. Sənətkarın özünəməxsus üslu-
bu və bənzərsiz ifa tərzi dinləyicini sehrinə 
salırdı.

AZƏRTAC  Xalq artisti, “Şöhrət” ordenli, 
bir çox mükafatların laureatı, Azərbaycan 
estradasının banilərindən biri Mirzə Babaye-
vin vəfatının 19-cu ildönümündə sənətkarın 
həyat yolunun və yaradıcılığının bəzi 
məqamlarına nəzər salır.

Mirzə Babayevin ömür kitabını 
vərəqlədikcə gözlərimiz qarşısında xalqımı-
zın musiqi tarixinin bütöv bir dövrü canlanır. 
Görkəmli estrada ifaçısının Tofiq Quliyev, 
Emin Sabitoğlu, Rauf Hacıyev və digər 
bəstəkarlarla birgə yaratdığı mahnılar musiqi 
xəzinəmizin parlaq incilərindəndir. Onun 
repertuarında xarici ölkə xalqlarının mahnıları 
da yer alırdı.

Mirzə Əbdülcabbar oğlu Babayev 1913-cü 
il iyulun 16-da Bakıda, ziyalı ailəsində dünya-
ya göz açmışdı. 1935-1940-cı illərdə Sənaye 
İnstitutunun memarlıq fakültəsində təhsil al-
mışdı. Böyük Vətən müharibəsinin başlanma-
sı onun gələcək həyatını büsbütün dəyişdi: 
cəbhəyə getdi, bir çox döyüşlərdə igidliklər 
göstərdi. Musiqiyə böyük marağı onu 1948-ci 
ildə Azərbaycan Dövlət Konservatoriyasına 
gətirdi. 1953-cü ildə konservatoriya təhsilini 
başa vuran istedadlı müğənni vokal sənətinin 
incəliklərinə yiyələnərək ürəyəyatan səsi, 
gözəl ifa tərzi, dərin musiqi duyumu və 
yüksək səhnə mədəniyyəti ilə qısa müddətdə 
tamaşaçı rəğbəti qazandı.

Müğənni müxtəlif illərdə Azərbaycan 
Dövlət Televiziya və Radio Verilişləri 
Komitəsinin estrada orkestrində, Azərbaycan 

Dövlət Akademik Filarmoniyasında, 
Azərbaycan Dövlət Konsert Birliyində çalışıb. 
Dünyanın bir çox ölkələrində yüksək ifaçılıq 
məharəti ilə Azərbaycanın musiqi sənətinin 
təbliğatçısı kimi çıxış edib, milli estrada musi-
qimizi zirvələrə qaldırıb.

Mirzə Babayevin radionun “Qızıl 
fond”unda saxlanan xeyli mahnısı var. O, 
Mirzə Ələkbər Sabirin sözlərinə yazılmış 
mahnıları xüsusi ustalıqla oxuyub. Eyni za-
manda otuzdan çox filmdə rol alıb: “Kölgələr 
sürünür”, “Qaraca qız”, “Sən niyə susursan”, 
“Dəli Kür”, “Dərviş Parisi partladır”, “Qorxma, 
mən səninləyəm”, “Bəyin oğurlanması” və 
sair. “O olmasın, bu olsun” filmində Məşədi 
İbadın mahnılarını Mirzə Babayev ifa edib, 
“Onu bağışlamaq olarmı?” filmində isə 
Tərlanın mahnısını səsləndirib.

Müxtəlif vaxtlarda çəkildiyi filmlər 
müğənninin xalq arasında şöhrətini daha 
da artırıb. “Dərviş Məstəli şah”da Dərviş, 
“Bəyin oğurlanması”nda Mirişin atası, “Dəli 
Kür”də Dərviş obrazlarını məharətlə yaradıb.  
“Qorxma, mən səninləyəm”, “Telefonçu qız”, 
“Romeo mənim qonşumdur” filmlərindəki ma-
raqlı və rəngarəng obrazları kino tariximizə 
həkk olunub.  

Sözsüz ki, Mirzə Babayevin fəaliyyətində 
əsas yeri müğənnilik tutur. Məhsuldar 
yaradıcılığa malik sənətkarın 1998-2002-ci 
illərdə üç diski çıxıb, 1999-cu ildə isə Res-
publika Sarayında (indiki Heydər Əliyev 
Sarayı) solo konsert verib. Onun milli musiqi 
mədəniyyətimizin inkişafındakı xidmətləri 
yüksək qiymətləndirilib: Xalq artisti fəxri adı-
na layiq görülüb, Azərbaycan Respublikası 
Prezidentinin fəxri təqaüdçüsü olub, “Şöhrət” 
ordeni ilə təltif edilib.

Mirzə Babayev Azərbaycan estradası-
nın ən uzunömürlü müğənnilərindən biridir. 
Söz vermişdi ki, 100 yaşında səhnəyə çıxıb 
oxuyacaq. Müsahibələrinin birində deyirdi: 
“Atam 105 il, nənəm isə 127 il yaşayıb. Mən 
də nənəm kimi 130 il yaşayacağam”. Amma 
ömrünün 90-cı ilində səhhətində gözlənilməz 
problem yaşandı və 2003-cü il yanvarın 13-
də bənzərsiz sənətkarımızı itirdik. 

Bəlkə də çoxları bilmir ki, o, həm də me-
mar idi. Bakı şəhərində, Gəncədə, Sumqayıt-
da, Mingəçevirdə və başqa şəhər və rayon-
larda onun layihələrinə əsasən binalar tikilib.  

Kimlər gəldi, kimlər getdi bu dünyadan,
Arif olan nakam getməz bu dünyadan...
Bəstəsi Soltan Hacıbəyova, sözləri  

Zeynal Xəlilə aid olan bu möhtəşəm mahnını 
çox müğənnilər ifa edib. Amma onu Mirzə 
Babayev qədər ürəkdən, yanğılı oxuyan ol-
mayıb. Mahnıda deyildiyi kimi, bu dünyadan 
nakam getmədi. Həm sənətkar, həm də insan 
kimi şərəfli bir ömür yaşadı. İllər, qərinələr 
keçəcək, lakin Mirzə dayının ürəyəyatımlı 
səsi, bənzərsiz ifası yenə könülləri oxşamaq-
da davam edəcək. 

Gözlənilən hava şəraiti ilə 
əlaqədar Fövqəladə Hallar 

Nazirliyinin əhaliyə müraciəti
Milli Hidrometeorologiya Xidmətinin 

məlumatına görə, bu gündən 
başlayaraq yaxın günlər ərzində ölkə 
ərazisində hava şəraiti dəyişərək 
temperaturun kəskin düşəcəyi, güclü 
külək əsəcəyi, yağıntılı keçəcəyi, 
sulu qar və qar yağacağı, bəzi 
yerlərdə intensiv və güclü olacağı 
proqnozlaşdırılır.

Gözlənilən hava şəraiti ilə əlaqədar 
Fövqəladə Hallar Nazirliyi əhaliyə müraciət 
edərək müvafiq təhlükəsizlik qaydalarına 
əməl etməyə çağırır.

Belə ki, soyuq və yağıntılı hava şəraiti 
qaz və elektrik qızdırıcı cihazlarından 
istifadənin xeyli artmasına səbəb olur. Bu 
zaman xüsusilə mənzillərdə və ya fərdi 
yaşayış evlərində elektrik şəbəkəsinin 
həddindən artıq yüklənməsi, habelə nasaz, 
qeyri-standart və ya kustar üsulla hazırlan-
mış qaz və elektrik qızdırıcı cihazlarından 
istifadə, ehtiyatsızlıq yanğınla nəticələnə, 
həmçinin dəm qazı təhlükəsi yarada bilər. 
Odur ki, nasaz, qeyri-standart və ya kus-
tar üsulla hazırlanmış qızdırıcı cihazlar-
dan istifadə edilməməli, elektrik şəbəkəsi 
həddindən artıq yüklənməməli, işlək 
vəziyyətdə olan qızdırıcı cihazlar nəzarətsiz 
qoyulmamalı, xüsusilə bunlar uşaqlara 
həvalə edilməməli, qızdırıcı cihazların 
bilavasitə yaxınlığında yanar materiallar və 
asan alışan mayelər saxlamamalı, cihaz-
lardan zavod istehsalçılarının təlimatlarına 
(tövsiyələrinə) uyğun istifadə edilməlidir.

Həmçinin, güclü küləyin səbəb ola 
biləcəyi təhlükələrdən qorunmaq üçün 
diqqətli davranaraq yüngül konstruksiyalı 
və müvəqqəti tikililərdən, bina və reklam 

lövhələrindən uzaq durmaq, elektrik dirəyi 
və naqillərinin, hündür ağacların altında 
dayanmamaq tövsiyə olunur.

Bununla yanaşı, xüsusilə dağlıq 
ərazilərdə yaşayan, eləcə də dağlara səfər 
edən insanlara rəsmi qurumların hava şəraiti 
ilə bağlı proqnozlarına diqqət yetirməyi, 
şaxtalı və çovğunlu havada mümkün 
qədər yaşayış məntəqəsini tərk etməməyi, 
belə bir zərurət yarandıqda hərəkət 
istiqaməti barədə yaxınlarını əvvəlcədən 
məlumatlandırmağı, hərəkət avtomobillə 
olduqda avtomobilin texniki göstəricilərinin 
fəslə uyğunluğunu və kifayət qədər yanacaq 
ehtiyatını təmin etməyi, nabələd məkanlara 
yaxınlaşmamağı və belə bir hərəkət 
marşrutu seçməməyi, olduqları yerlərdə 
xəbərdaredici və qadağanedici nişanların 
tələblərinə əməl etməyi, qar uçqunu ehtimalı 
olan yerlərdən, o cümlədən dik yamaclardan 
kənar gəzməyi, günün qaranlıq vaxtına qal-
madan yaşayış məntəqəsinə geri dönməyi 
tövsiyə edirik.

Unutmayın: Qaydalara biganəlik – 
həyatımıza təhlükədir!

Təhlükə zamanı 112-yə zəng edin!

“Xalq qəzeti”

100 yaşınız mübarək, Fatma xanım! 
Böyük Vətən müharibəsinin iştirakçısı olmuş Fatma Səttarova 

bu gün də ictimai fəaliyyətini uğurla davam etdirir 

Böyük Vətən müharibəsinin od-alovundan keçmiş 
azərbaycanlılar arasında fədakar qızlarımız da olub 
və onların qəhrəmanlığı haqqında həmişə iftixar 
hissi ilə söhbət açırıq. Belə igid qızlarımızdan biri də 
müharibə illəri ərzində ən müxtəlif cəbhələrdə ordu 
hissələrində tibbi xidmət göstərmiş Fatma Hüseyn qızı 
Səttarovadır. 

1922-ci ildə Bakıda anadan olmuş Fatma xanı-
mın bu ay 100 yaşı tamam olur. Ağır və məşəqqətli 
cəbhə yollarından, Moskvanın müdafiəsindən, 
Leninqradın blokadasından keçmiş, Stalinqrad 
cəbhəsində düşmən bombardmanı altında yaralıları 
xilas etmiş Fatma Səttarova bu gün təkcə uzunömürlü 
vətəndaşımız deyil, həm də əmək fəaliyyətini uğurla 
davam etdirən ictimai xadimdir. O, Müharibə, Əmək və 
Silahlı Qüvvələr Veteranları Təşkilatına sədrlik edir. 

Bu gün Azərbaycanda Fatma xanımı, təbiidir 
ki, tanımayan yoxdur. Eyni zamanda, onu yenidən 
kiməsə tanıtmağa da ehtiyac yoxdur. Amma 100 yaşı-
nın tamam olması ərəfəsində onunla görüşüb keçdiyi 
müharibə yolları haqqında bir daha geniş söhbət etdik. 

Əmək və müharibə veteranı olan Fatma Səttarova 
bildirdi ki, ailənin tək övladı olub. Böyük Vətən 
Müharibəsinin başlandığı ilk aylarda – 1941-ci ildə 
18 yaşında o vaxt İçərişəhərdə yerləşən Bakı Hərbi 
Komissarlığına müraciət edərək tibb bacısı kimi kö-
nüllü surətdə cəbhəyə getmək istəyini bildirib. Fatma 
xanım o illəri xatırlayaraq dedi: “1940-cı ildə Bakıda 
Tibb Texnikumundan yenicə məzun olmuş, 1941-ci ilin 
yanvarında ailə həyatı qurmuşdum. Beş ay sonra isə 
müharibə başladı. Texnikumda hərbi kafedra da vardı 
və məktəbi qurtaranda bizə diplomla yanaşı, hərbi 
rütbə və hərbi bilet də vermişdilər”. 

Cəmi bir neçə aydan sonra onun həyatı tamamilə 
dəyişib. 1941-ci il iyunun 22-də Almaniyanın sovet İtti-
faqına qəfil hücum etdiyi məlum olanda Fatma xanım 
həyat yoldaşı Məhəmmədlə birlikdə hərbi komissarlığa 
gələrək, könüllü surətdə cəbhəyə getmək istədiklərini 

bildiriblər. O vaxt Fatma Səttarovanın həyat yoldaşı 
Montin adına maşınqayırma zavodunun direktoru 
vəzifəsində çalışıb. Müharibə başlayanda bu zavod 
istehsal yönümünü dəyişərək silah-sursat istehsalı-
na keçib. Zavodun işçiləri isə arxa cəbhənin fədakar 
iştirakçıları olublar. Ona görə də Məhəmmədin Bakıda 
qalması məsləhət görülüb. Fatma xanım isə şəfqət 
bacısı kimi cəbhəyə yollanıb.

Müxtəlif cəbhələrdə keçirdiyi ağır zamanlar barədə 
danışan Fatma Səttarova qeyd etdi ki, 1941-42-ci 
illərdə Moskva şəhərinin faşistlərdən müdafiəsində 
yaxından iştirak edib. Çox ağır günlər olub. Şəhər al-
man faşistləri tərəfindən hər gün bombardmana məruz 
qalıb, yüzlərlə, minlərlə insan yaralanıb, həlak olub. 
Şəfqət bacıları yaralılara ilkin tibbi yardım göstərərək 
onları xüsusi ayrılmış maşınlarla hospitallara yola 
salıblar. Bəzən bu maşınlar mənzil başına gedib çata 
bilmir, elə yoldaca hərbi təyyarələrin hücumuna məruz 
qalaraq məhv edilirmiş. Gənc qız üçün bütün bunları 
görmək, hər gün ölüm halları ilə qarşılaşmaq çox çətin 
olub. Fatma xanım bu gün də həmin hadisələri böyük 
ağrı ilə xatırlayır. 

Ağır xəsarətlər almış əsgərləri təyyarə və artilleri-
yanın atəşləri altında döyüş meydanından çıxarmaq, 
hərbi hospitallarda müalicə alan yaralıların ağrı və 
əzablarına dözmək gənc şəfqət bacısı üçün əsl faciə 
olub. Ancaq neyləmək olardı?! Vətənin dar günü idi, 
insanlara kömək etmək lazım idi. Fatma Səttarova 
cəbhə yollarında çoxlu sayda yaralıların həyatını 
xilas edib. Özü də dəfələrlə ölümlə üz-üzə gəlib. Bir 
dəfə Moskva ətrafında döyüş meydanının bombard-
manından sonra Fatma xanımın üstünə çoxlu torpaq 
tökülüb. O, bir müddət torpağın altında qalıb. Hətta 
üstündən tanklar da keçib. Xoşbəxtlikdən onu torpağın 
altından sağ-salamat çıxarıblar. 

Moskva döyüşlərində artıq böyük təcrübə toplamış 
tibb bacısı sonra Stalinqrad cəbhəsinə göndərilib. 
Lakin burada qısa müddət xidmətdə olub. Çox 
keçmədən blokadada olan Leninqrada getmək barədə 
əmr alıb. 

Fatma xanım fəxrlə bildirdi ki, Leninqradın 
müdafiəsində də yaxından iştirak edib. O ağır 
günlərdə, çörəyin talonla qram-qram verildiyi, ərzağın, 
tibbi ləvazimatların, dava-dərmanın çatışmadığı 
günlərdə Leninqrad sakinləri və müdafiəçilərinin nələr 
çəkdiyini xatırlamaq dəhşətlidir. Alman təyyarələri 
şəhərə mütəmadi olaraq bombalar yağdırırmış. 
Mühasirədə olan Leninqradla dörd ay yarım yalnız 
Ladoqa gölü üzərindən salınmış “Həyat yolu” körpüsü 
vasitəsilə əlaqə saxlamaq, ərzaq, dava-dərman da-
şımaq mümkün imiş. Bərələr keçən zamanı düşmən 
təyyarələrinin hücumlarına məruz qalır, mərmilər 

qayıqların üzərinə düşür, insanlar həlak olurmuş. Bun-
lara baxmayaraq, Fatma xanım xeyirxah mələklərin 
himayəsindəymiş kimi, bütün çətinliklərdən sağ-
salamat çıxa bilib. Leninqradın müdafiəçiləri böyük 
qurbanlar versələr də, Neva üzərindəki tarixi şəhəri 
faşistlərə təslim etməyiblər. 

Fatma xanım danışır ki, yaralıları sarımaq üçün 
bint belə tapılmırmış. Qana bulaşmış sarğıları təcili 
olaraq yuyub, qurudub təzədən istifadə edirmişlər. 
Təki əsgərlərin həyatı xilas edilsin. Nəhayət, sovet 
ordusu blokadanı yarandan sonra yaralılar gəmilərlə 
Ladoqa gölü vasitəsilə Leninqraddan çıxarılmağa 
başlayıb. 

Fatma Səttarova sovet ordusu sıralarında Berlinə 
doğru şərəfli bir yol keçib. Macarıstana çatanda orada 
xəstələnib və 1945-ci ilin fevralında Tibbi Komissiya-
nın qərarı ilə ordudan tərxis olunub. Yaralılardan ibarət 
eşelonu müşayiət edərək fevralda Bakıya qayıdıb. 
Cəmi üç ay sonra mayın 9-da sovet ordusunun faşizm 
üzərində qələbə qazandığı elan olunub. Müharibədə 
xidmətləri nəzərə alınaraq, Fatma xanım çox sayda 
orden və medallarla təltif edilib. 

Həmsöhbətim bildirdi ki, Bakıya qayıtdıqdan sonra 
müharibədə gördüyü qan-qadalar onun tibb sahəsində 
fəaliyyətini davam etdirməsinə mane olub. Cəbhədən 
qayıtmış azərbaycanlı tibb bacılarından bir neçəsi 
Tibb İnstitutuna daxil olsa da, o, bu sahəni deyil, Bakı 
Dövlət Universitetinin iqtisadiyyat fakültəsini seçib. Bu-
rada təhsilini başa vurduqdan sonra uzun illər ictimai 
iaşə sahəsində çalışıb. 

İkinci Dünya Müharibəsinin xanım veteranının 4 
övladı olub, 11 nəvəsi və 25 nəticəsi var. O, bütün 
həyatı boyu işləyib, uzun illər rəhbər vəzifələr tutub. 
Hazırda da ölkəmizin ictimai həyatında fəal iştirak edir.

Fatma Səttarova müharibə və əmək veteranı kimi 
hazırda veteranlar təşkilatına rəhbərlik edir. Gənclərin 
Vətənə, dövlətə sədaqət və vətənpərvərlik ruhunda 
tərbiyələndirilməsində, Ermənistanın Azərbaycana 
təcavüzü ilə bağlı həqiqətlərin beynəlxalq ictimaiyyətə 
çatdırılmasında fəal rol oynayır. 

Fatma Səttarova Böyük Vətən müharibəsinin 
ildönümləri ilə bağlı Rusiyanın təşkil etdiyi tədbirlərə 
mütəmadi olaraq dəvət alıb və ölkəmizi layiqincə 
təmsil edib. O, Moskvada Böyük Qələbənin 75 illiyi 
münasibətilə keçirilmiş təntənəli tədbirdərdə də iştirak 
edib. MDB ölkələrindən müharibə veteranı olan qa-
dınların təmsil olunduğu “Qalxan və qızılgül”, Ümum-
rusiya illik ictimai mükafatının təqdimat mərasiminə 
də dəvət alıb və iki medalla – “1941-1945-ci illər 
müharibəsində Qələbənin 75 illiyi” və “Vətənin fəxri” 
medalları ilə təltif olunub.

Azərbaycan Respublikası Müharibə, Əmək və 
Silahlı Qüvvələr Veteranları Təşkilatında Fatma 
Səttarovanın anadan olmasının 95 illiyi təntənəli 
şəkildə qeyd edilib. Bu münasibətlə keçirilmiş tədbirdə 
ona təşkilatın rəyasət heyətinin qərarı ilə təsis olun-
muş “Veteran həmrəyliyi” medalı təqdim edilib.

Fatma Səttarova Azərbaycan Respublikası 
Müharibə, Əmək və Silahlı Qüvvələr Veteranlar 
Təşkilatınin sədri vəzifəsinə 2021-ci ilin fevralından 
rəhbərlik edir. Biz də “Xalq qəzeti” olaraq 100 yaşlı 
veteran xanımı – Fatma Səttarovanı şanlı yubileyi 
münasibətilə təbrik edir, ona möhkəm can sağlığı, 
apardığı ictimai işdə uğurlar arzulayırıq. 

Paşa ƏMİRCANOV, 
 “Xalq qəzeti”

O, mahnını, sadəcə olaraq, oxumurdu, mahnı ilə yaşayırdı. Şövqlə ifa 
etdiyi “Liman”, “Saçlarına gül düzüm”, “Sən uzaq, yaşıl ada”, “Kimlər 
gəldi, kimlər getdi”, “Kəpənək”, “Zəfəran”, “Çay” və digər mahnılarla 
hər kəsin qəlbini ovsunlayır, yaddaşlara əbədi həkk olunurdu. 

Azərbaycan alman faşizminə qarşı 
1941-1945-ci illər Böyük Vətən 
müharibəsinə 600 min oğul və 

qızını yola salıb. Müharibə illərində 
onların, demək olar ki, yarısı həyatını 
qurban verib. Müxtəlif cəbhələrdə 
qəhrəmanlıqlar göstərmiş oğul və 
qızlarımız SSRİ-nin yüksək mükafatlarına, 
orden və medallarına layiq görülüb, bir 
çoxu isə Sovet İttifaqı Qəhrəmanı fəxri 
adını alıb.

“Azərkəndtikinti” ASC 
səhmdarlarının nəzərinə!

21 fevral 2022-ci il saat 11.00-da Bakı şəhəri, Binəqədi 
rayonu, Səttar Bəhlulzadə küçəsi 44 nömrəli (2-ci 
mərtəbə) ünvanda “Azərkəndtikinti” ASC səhmdarlarının 
növbədənkənar ümumi yığıncağı keçiriləcəkdir.

İclasın gündəliyi:
1. Cəmiyyətin fəaliyyətinin bərpa olunması.
2. Cəmiyyətin nizamnaməsinə əlavə və dəyişikliklər 

etməklə yeni nizamnamənin təsdiq olunması.
3. Cəmiyyətin icra orqanlarının formalaşdırılması.
4. Cəmiyyətin müşahidə şurasının yaradılması və 

üzvlərinin seçilməsi.
5. Cəmiyyətin təftiş komissiyası üzvlərinin seçilməsi.
6. Əlavə səhmlər buraxmaq yolu ilə nizamnamə kapi-

talının artırılması.
7. Digər məsələlər.
Əlaqə telefonu- 099 723 21 22.

B İ L D İ R İ Ş
“Azəristiliktəchizat” ASC 

tərəfindən AZS  İOS/İEC 17025 
standartı üzrə kalibrləmə labo-
ratoriyasının sistem sənədlərinin 
hazırlanmasının satın alınması 
məqsədilə 2021-ci il dekabrın 14-
də elektron portal vasitəsi ilə ke-
çirilmiş açıq tenderin nəticələrinə 
əsasən “İntellekt 2010” MMC 
qalib elan edilmiş və 2022-ci il 
yanvarın 12-də həmin MMC ilə 
müvafiq satınalma müqaviləsi  
bağlanılmışdır.

Tender komissiyası

B İ L D İ R İ Ş
“Azəristiliktəchizat” ASC 

tərəfindən istehsalat zərurəti 
ilə əlaqədar  istilik təchizatı 
obyektlərində elektrik və qaz 
avadanlıqlarının istismarı üçün 
mal-materialların  satın alınması 
məqsədilə 2021-ci il dekabrın  8-də 
elektron portal vasitəsi ilə keçirilmiş 
açıq tenderin nəticələrinə əsasən 
“İntellekt 2010” MMC qalib elan 
edilmiş və 2022-ci il yanvarın  12-
də həmin MMC ilə müvafiq satınal-
ma müqaviləsi bağlanılmışdır.

Tender komissiyası

Azərbaycan Doha şəhərində  keçirilən 
Beynəlxalq Kitab Sərgisində təmsil olunur

Qətərin paytaxtı Doha 
şəhərində keçirilən 
Beynəlxalq Kitab Sərgisinin 
açılışı olub. Azərbaycan 
Respublikasının 
Mədəniyyət Nazirliyi 
və Milli Kitabxananın 
birgə təmsil olunduğu 
sərgidə Azərbaycana dair 
ekspozisiya qurulub. 

Ölkəmizə dair ekspozisiya-
da Azərbaycan Respublikasının 

Prezidenti cənab İlham Əliyevin 2021-ci ili “Nizami Gəncəvi ili” elan etməsi 
ilə bağlı sərəncamına müvafiq olaraq nəşr olunmuş dahi şairin “Xəmsə”si, 
professor  Y.Bertelsin “Böyük Azərbaycan şairi Nizami” kitabının ingilis 
və ərəb dillərindəki nəşrləri,  Tərcümə Mərkəzi tərəfindən ərəb dilində 
nəşr olunmuş kitablar və ölkəmizin tarixinə, mədəniyyətinə, ədəbiyyatına, 
eləcə də 44 günlük II Qarabağ müharibəsində Azərbaycan Ordusunun 
qəhrəmanlığına və şücaətinə həsr olunmuş kitablar nümayiş olunur. 

Sərginin açılışında Qətərin Mədəniyyət Naziri və digər rəsmi şəxslər 
iştirak etmişlər. Sərgi 10 gün davam edəcəkdir.

M.MÜKƏRRƏMOĞLU, “Xalq qəzeti”

 Bakı-Quba-Rusiya Federasiyası dövlət sərhədi 
avtomobil yolunun tikintisinin 2023-cü ilin əvvəlinədək 
başa çatması planlaşdırılır.

Azərbaycan Avtomobil Yolları 
Dövlət Agentliyinin Mətbuat xidmətinin 
rəhbəri Anar Nəcəfli bildirib ki, Şimal-
Cənub beynəlxalq nəqliyyat dəhlizinin 
bir hissəsi olan yolun tikintisinə 2018-
ci ildə başlanılıb. 30 kilometr uzun-
luğunda olan birinci hissədə yolun 
hərəkət hissəsinin çəkilişi artıq başa 
çatıb. Hazırda 30-cu kilometrdən 90-cı 

kilometrədək olan hissədə tikinti işləri 
davam etdirilir. Eyni zamanda, 90-cı 
km-dən 150-ci km-ə kimi hissədə də 
yol praktiki olaraq inşa olunub. Yol 
istifadəyə verildikdən sonra Bakı-
dan Rusiya ilə sərhədə qədər olan 
məsafə 208 kilometrdən 192 kilometrə 
enəcək.

“Xalq qəzeti”

Bakı-Rusiya dövlət sərhədi 
avtomobil yolunda tikintinin 

tamamlanacağı vaxt bəlli oldu 

Örnək qəhrəmanlarımız

